
Адал жолды таңдайды
Облыс орталығында "Адал ұрпақ" ерікті мектеп клубтарының жиыны өтіп, 2017-2018 оқу жылындағы жұмыстары қорытындыланды. Шараға мемлекеттік қызмет істері және сыбайлас жемқорлыққа қарсы іс-қимыл агенттігі облыстың департаментінің өкілдері, облыстық білім басқармасы және өңіріміздің түкпір-тукпірінен келген елуге жуық тәлімгер қатысты.
Жиында Аққайың, Қызылжар, Мамлют аудандарынан келген Жанар Әбдуәлиева, Ирина Чужикова жәнө Әсел Байманова ауыл мектептеріндегі клубтар жұмысы жайында мәлімет берді. Смирноводағы №1 орта мектептің тәлімгері Жанар Әбдуәлиева "Адал ұрпақ" клубы ұйымдастырған барлық шараларға мектеп оқушылары белсенді түрде қатысатынын жеткізді. Мамлют ауданындағы Покровка орта мектебінің тәлімгері Әсел Байманованың айтуынша, өз мектебінде клуб жұмыс істей бастағалы, оқушылардың құ-қықтық сауаттылығы артқан. Шара барысында Петропавл қаласындағы Қожаберген жырау атындағы №6 орта мектептің тәлімгері Сымбат Тәліпова әріптестеріне жыл бойғы атқарған жұмыстары жайында баяндап берді. Мұнда сыбайлас жемқорлыққа қарсы күрес тақырыбына сурет және эссе байқаулары, "дөңгелек үстелдер", тақырыптық кештер мен кездесулер өткізіліпті.
Жиын соңында қатысушылар жас ұрпақты отансүйгіштікке баулып, сыбайлас жемқорлықтан аулақ болуға тәрбиелеу үшін осы бағыттағы жұмысты жалғастыра беру керек деген ортақ пікірге келді.

